
Uttangakritam 3 Vishnu Stotram

ઉત્તઙ્ગકૃતં  ૩ વિષ્ણુસ્તોત્રમ્

ઉત્તઙ્ક ઉવાચ ।
નતોઽસ્મિ નારાયણમાદિદેવં જગન્નિવાસં જગદેકબન્ધુમ્ ।
ચક્રાબ્જશાર્ઙ્ગાસિધરં  મહાન્તં સ્મૃતાર્તિનિઘ્નં   શરણં પ્રપદ્યે॥ ૩॥
યન્નાભિજાબ્જપ્રભવો વિધાતા સૃજત્યમું લોકસમુચ્ચયં ચ ।
યત્ક્રોધતો હન્તિ જગચ્ચ રુદ્રસ્તમાદિદેવં પ્રણતોઽસ્મિ વિષ્ણુમ્॥ ૪॥
પદ્માપતિં  પદ્મદલાયતાક્ષં વિચિત્રવીર્યં નિખિલૈકહેતુમ્ ।
વેદાન્તવેદ્યં પુરુષં પુરાણં તેજોનિધિં  વિષ્ણુમહં પ્રપન્નઃ॥ ૫॥
આત્માક્ષરઃ સર્વગતોઽચ્યુતાખ્યો જ્ઞાનાત્મકો જ્ઞાનવિદાં શરણ્યઃ ।
જ્ઞાનૈકવેદ્યો ભગવાનનાદિઃ પ્રસીદતાં વ્યષ્ટિસમષ્ટિરૂપઃ॥ ૬॥
અનન્તવીર્યો ગુણજાતિહીનો ગુણાત્મકો જ્ઞાનવિદાં વરિષ્ઠઃ ।
નિત્યઃ પ્રપન્નાર્તિહરઃ   પરાત્મા દયામ્બુધિર્મે વરદસ્તુ ભૂયાત્॥ ૭॥
યઃ સ્થૂલસૂક્ષ્માદિવિશેષભેદૈર્જગદ્યથાવત્સ્વકૃતં પ્રવિષ્ટઃ ।
ત્વમેવ તત્સર્વમનન્તસારં ત્વત્તઃ પરં નાસ્તિ યતઃ પરાત્મન્॥ ૮॥
અગોચરં યત્તવ શુદ્ધરૂપં માયાવિહીનં ગુણજાતિહીનમ્ ।
નિરઞ્જનં નિર્મલમપ્રમેયં પશ્યન્તિ સન્તઃ પરમાર્થસંજ્ઞમ્॥ ૯॥
એકેન હેમ્નૈવ વિભૂષણાનિ યાતાનિ ભેદત્વમુપાધિભેદાત્ ।
તથૈવ સર્વેશ્વર એક એવ પ્રદૃશ્યતે ભિન્ન ઇવાખિલાત્મા॥ ૧૦॥
યન્માયયા મોહિતચેતસસ્તં પશ્યન્તિ નાત્માનમપિ પ્રસિદ્ધમ્ ।
ત એવ માયારહિતાસ્તદેવ પશ્યન્તિ સર્વાત્મકમાત્મરૂપમ્॥ ૧૧॥
વિભું જ્યોતિરનૌપમ્યં વિષ્ણુસંજ્ઞં નમામ્યહમ્ ।
સમસ્તમેતદુદ્ભૂતં યતો યત્ર પ્રતિષ્ઠિતમ્॥ ૧૨॥
યતશ્ચૈતન્યમાયાતં યદ્રૂપં તસ્ય વૈ નમઃ ।

અપ્રમેયમનાધારમાધારાધેયરૂપકમ્॥ ૧૩॥
પરમાનન્દચિન્માત્રં વાસુદેવં નતોઽસ્મ્યહમ્ ।
હૃદ્ગુહાનિલયં દેવં યોગિભિઃ પરિસેવિતમ્॥ ૧૪॥
યોગાનામાદિભૂતં તં નમામિ પ્રણવસ્થિતમ્ ।
નાદાત્મકં નાદબીજં પ્રણવાત્મકમવ્યયમ્॥ ૧૫॥
સદ્ભાવં સચ્ચિદાનન્દં તં વન્દે તિગ્મચક્રિણમ્ ।
અજરં સાક્ષિણં ત્વસ્યહ્યવાઙ્મનસગોચરમ્॥ ૧૬॥
નિરઞ્જનમનન્તાખ્યં વિષ્ણુરૂપં નતોઽસ્મ્યહમ્ ।
ઇન્દ્રિયાણિ મનો બુદ્ધિઃ સત્ત્વં તેજો બલં ધૃતિઃ॥ ૧૭॥
વાસુદેવાત્મકાન્યાહુઃ  ક્ષેત્રં ક્ષેત્રજ્ઞમેવ ચ ।
વિદ્યાવિદ્યાત્મકં પ્રાહુઃ  પરાત્પરતરં તથા॥ ૧૮॥
અનાદિનિધનં શાન્તં સર્વધાતારમચ્યુતમ્ ।
યે પ્રપન્ના મહાત્માનસ્તેષાં મક્તિર્હિ  શાશ્વતી॥ ૧૯॥
વરં વરેણ્યં વરદં પુરાણં સનાતનં સર્વગતં સમસ્તમ્ ।
નતોઽસ્મિ ભૂયોઽપિ નતોઽસ્મિ ભૂયો નતોઽસ્મિ ભૂયોઽપિ નતોઽસ્મિ ભૂયઃ॥ ૨૦॥
યત્પાદતોયં ભવરોગવૈદ્યો યત્પાદપાંસુર્વિમલત્વસિદ્ધ્યૈ   ।
યન્નામ દુષ્કર્મનિવારણાય તમપ્રમેયં પુરુષં ભજામિ॥ ૨૧॥
સદ્રૂપં તમસદ્રૂપં સદસદ્રૂપમવ્યયમ્ ।
તત્તદ્વિલક્ષણં શ્રેષ્ઠં શ્રેષ્ઠાચ્છ્રેષ્ઠતરં  ભજે॥ ૨૨॥
નિરઞ્જનં નિરાકારં પૂર્ણમાકાશમધ્યગમ્ ।
પરં ચ વિદ્યાવિદ્યાભ્યાં હૃદમ્બુજનિવાસિનમ્॥ ૨૩॥
સ્વપ્રકાશમનિર્દેશ્યં મહતાં ચ મહત્તરમ્ ।
અણોરણીયાંસમજં સર્વોપાધિવિવર્જિતમ્  ॥ ૨૪॥
યન્નિત્યં પરમાનન્દં પરં બ્રહ્મ સનાતનમ્ ।
વિષ્ણુસંજ્ઞં જગદ્ધામ તમસ્મિ શરણં ગતઃ॥ ૨૫॥
યં ભજન્તિ ક્રિયાનિષ્ઠા યં પશ્યન્તિ ચ યોગિનઃ ।
પૂજ્યાત્પૂજ્યતરં શાન્તં ગતોઽસ્મિ શરણં પ્રભુમ્॥ ૨૬॥

યં ન પશ્યન્તિ વિદ્વાંસો ય એતદ્વ્યાપ્ય તિષ્ઠતિ ।
સર્વસ્માદધિકં નિત્યં નતોઽસ્મિ વિભુમવ્યયમ્॥ ૨૭॥
અન્તઃકરણસંયોગાજ્જીવ ઇત્યુચ્યતે ચ યઃ ।
અવિદ્યાકાર્યરહિતઃ પરમાત્મેતિ ગીયતે॥ ૨૮॥
સર્વાત્મકં સર્વહેતું સર્વકર્મફલપ્રદમ્ ।
વરં વરેણ્યમજનં પ્રણતોઽસ્મિ પરાત્પરમ્॥ ૨૯॥
સર્વજ્ઞં સર્વગં શાન્તં સર્વાન્તર્યામિણં હરિમ્ ।
જ્ઞાનાત્મકં જ્ઞાનનિધિં  જ્ઞાનસંસ્થં વિભું ભજે॥ ૩૦॥
નમામ્યહં વેદનિધિં  મુરારિં  વેદાન્તવિજ્ઞાનસુનિશ્ચિતાર્થમ્ ।
સૂર્યેન્દુવત્ પ્રોજ્જ્વલનેત્રમિન્દ્રં ખગસ્વરૂપં વપતિસ્વરૂપમ્॥ ૩૧॥
સર્વેશ્વરં સર્વગતં મહાન્તં વેદાત્મકં વેદવિદાં વરિષ્ઠમ્ ।
તં વાઙ્મનોઽચિન્ત્યમનન્તશક્તિં  જ્ઞાનૈકવેદ્યં પુરુષં ભજામિ॥ ૩૨॥
ઇન્દ્રાગ્નિકાલાસુરપાશિવાયુસોમેશમાર્ત્તણ્ડપુરન્દરાદ્યૈઃ ।
યઃ પાતિ લોકાન્ પરિપૂર્ણભાવસ્તમપ્રમેયં શરણં પ્રપદ્યે॥ ૩૩॥
સહસ્રશીર્ષં ચ સહસ્રપાદં સહસ્રાબાહું  ચ સહસ્રનેત્રમ્ ।
સમસ્તયજ્ઞૈઃ પરિજુષ્ટમાદ્યં  નતોઽસ્મિ તુષ્ટિપ્રદમુગ્રવીર્યમ્॥ ૩૪॥
કાલાત્મકં કાલવિભાગહેતું ગુણત્રયાતીતમહં ગુણજ્ઞમ્ ।
ગુણપ્રિયં કામદમસ્તસઙ્ગમતીન્દ્રિયં  વિશ્વભુજં વિતૃષ્ણમ્॥ ૩૫॥
નિરીહમગ્ર્યં મનસાપ્યગમ્યં મનોમયં ચાન્નમયં નિરૂઢમ્ ।
વિજ્ઞાનભેદપ્રતિપન્નકલ્પં ન વાઙ્મયં પ્રાણમયં ભજામિ॥ ૩૬॥
ન યસ્ય રૂપં ન બલપ્રભાવે ન યસ્ય કર્માણિ ન યત્પ્રમાણમ્ ।
જાનન્તિ દેવાઃ કમલોદ્ભવાદ્યાઃ સ્તોષ્યામ્યહં તં કથમાત્મરૂપમ્॥ ૩૭॥
સંસારસિન્ધૌ પતિતં કદર્યં મોહાકુલં કામશતેન બદ્ધમ્ ।
અકીર્તિભાજં   પિશુનં કૃતઘ્નં
સદાશુચિં  પાપરતં પ્રમન્યુમ્ ।
દયામ્બુધે પાહિ ભયાકુલં માં
પુનઃ પુનસ્ત્વાં શરણં પ્રપદ્યે॥ ૩૮॥
ઇતિ નારદપુરાણે પૂર્વભાગે અષ્ટત્રિંશાધ્યાયાન્તર્ગતં 

ઉત્તઙ્ગકૃતં  વિષ્ણુસ્તોત્રં સમાપ્તમ્ ।
બૃહન્નારદીયપુરાણ । પૂર્વભાગ । અધ્યાય ૩૮/૩-૩૮॥

